
Jagadamba JayavAdah

జగదమ్బా జయవాదః

జయ జగదమ్బ ! కదమ్బవిహారిణి !మఙ్గలకారిణి  !కామకలే !

జయ తనుశోభా-కమ్పితశమ్పే ! లసదనుకమ్పే !కాన్తినిధే ! ।
జయ జితకామేఽపి జనితకామే !ధూర్జటి -వామే !వామగతే !

జయ జాలన్ధరపీఠ -విలాసిని !దుఃఖవినాశిని ! భక్తివశే !॥ ౧॥
నానాలఙ్కృతి-ఝఙ్కృతిశాలిని !మౌక్తికమాలిని ! కేలిపరే !

మునిజన-హృదయాగార-నివాసిని ! విద్యాస్వామిని !బోధఘనే ! ।
సాన్ద్రానన్ద  -సుధారస-భాసిని ! వీణావాదిని ! వేదనుతే !

జయ జాలన్ధరపీఠ -విలాసిని !దుఃఖవినాశిని ! భక్తివశే !॥౨॥
ఆపత్తూల -మహానిలకీలే !పాలనశీలే !భూతిఖనే !

ద్యుతిజిత-చమ్పకదామకలాపే !మధురాలాపే !హంసగతే !

విభ్రమరఞ్జిత  -శఙ్కరహృదయే ! కృతజగదుదయే ! శైలసుతే  !

జయ జాలన్ధరపీఠ -విలాసిని !దుఃఖవినాశిని ! భక్తివశే !॥ ౩॥
మూలే దీపకకలికాకారే ! విద్యాసారే ! భవసి పరా
తస్మాదపసృతి-కలనావృద్ధే !మణిపురమధ్యే పశ్యన్తీ ।
స్వాన్తే మధ్యమభావాకూతా, కణ్ఠే వితతా వైఖరికా
జయ జాలన్ధరపీఠ -విలాసిని !దుఃఖవినాశిని ! భక్తివశే !॥ ౪॥

పశ్చాదావిర్భవదనవద్యే ! శ్రేయఃపద్యే  ! యత్తదిదం
శబ్దబ్రహ్మతయా   ఖలు గేయం, ఖమివామేయం కిమపి ఘనమ్ ।
పఞ్చాశల్లిపి -భేదవిచిత్రం  వాఙ్మయమాత్రం  త్వమసి పరే
జయ జాలన్ధరపీఠ -విలాసిని !దుఃఖవినాశిని ! భక్తివశే !॥ ౫॥

భవభవవిభవ-పరాభవహేతో ! గిరికులకేతో ! భక్తహితే !

నానావిధ-వృజినోత్కర-వారిణి ! కరుణాసారిణి !శాన్తతరే ! ।
సహసోత్సాదిత-సాధకవిఘ్నే ! శ్రద్ధానిఘ్నే   !సుఖకలికే !

జయ జాలన్ధరపీఠ -విలాసిని !దుఃఖవినాశిని ! భక్తివశే !॥౬॥

సిన్దూరద్రవ  -చుమ్బితభాలే ! సేవితహాలే ! ప్రేమభరే  !

మాతశ్చిన్తామణి-భవనాన్తే ! నిర్భరకాన్తే ! వితతతతమ్ ।
సోత్కం గాయసి కిన్నరదారైః  సాకముదారైః  పతిచరితం
జయ జాలన్ధరపీఠ -విలాసిని !దుఃఖవినాశిని ! భక్తివశే !॥ ౭॥

క్లేశం  భఞ్జయ , రఞ్జయ  చిత్తం, విత్తం స్ఫారీకురు వరదే !

శత్రుం  మర్దయ , వర్ధయ  శక్తిం , భక్తిం సాన్ద్రీకురు  వరదే ।
నాస్తి కృపానిధిరమ్బ ! త్వత్తో మత్తో మత్తతమో న శివే
జయ జాలన్ధరపీఠ -విలాసిని !దుఃఖవినాశిని ! భక్తివశే !॥౮॥

వజ్రాలఙ్కరణాయాః  వజ్రాతటినీ -విహారశీలాయాః ।
వజ్రేశ్యాః  స్తవమేతం  పఠతాం సఙ్గచ్ఛతాం  శ్రేయః  ॥౯॥
ఇతి దుర్గాప్రసాదద్వివేదీవిరచితః   జగదమ్బా జయవాదః సమ్పూర్ణః  ।

